
ТАДБИРКОРЛИК ФАОЛИЯТИНИ МАЪМУРИЙ-ҲУҚУҚИЙ ТАРТИБГА СОЛИШ 

АСОСЛАРИНИ ЯНАДА ЛИБЕРАЛЛАШТИРИШ 
 

Аннотация. Ушбу мақола тадбиркорлик фаолиятини тартибга солувчи маъмурий-ҳуқуқий 
меъёрий-ҳуқуқий ҳужжатларни либераллаштиришнинг давом этаётган тенденциясини ўрганади. У 
бюрократик қоғозбозликни камайтириш ва корхоналарнинг автономияларини оширишга қаратилган 
сиёсатнинг оқибатларини ўрганади. Мақолада сўнгги пайтларда амалга оширилган ислоҳотлар ва 
уларнинг ишбилармонлик муҳитига таъсирини ҳар томонлама таҳлил қилиш орқали меъёрий-ҳуқуқий 
базани янада эркинлаштириш билан боғлиқ имкониятлар ва муаммолар ҳақида қимматли тушунчалар 
берилган. 

Калит сўзлар: бизнесни тартибга солиш, қонунчилик базаси, маъмурий тартибга солиш, 
либераллаштириш, тартибга солиш ислоҳоти, бюрократик қоғозбозлик, иқтисодий эркинлик, 
тадбиркорлик, тартибга солишнинг автономияси, сиёсат таъсири, бизнес муҳити, тартибга солишни 
тартибга солиш, меъёрий-ҳуқуқий база, тартибга солиш сиёсати, тартибга солиш ислоҳотларининг 
таъсири.  

 

 
 

Ataev Shakir Kuranbaevich 

FURTHER LIBERALIZATION OF THE FUNDAMENTALS OF ADMINISTRATIVE-LEGAL 

REGULATION OF BUSINESS ACTIVITY 
 

Abstract. This article explores the ongoing trend of liberalization in administrative and legal regulations 
governing business activities. It examines the implications of policies aimed at reducing bureaucratic red tape and 
increasing the autonomy of businesses. Through a comprehensive analysis of recent reforms and their impact on 
the business environment, the article provides valuable insights into the opportunities and challenges associated 
with further liberalization in the regulatory framework. 

Keywords: business regulation, legal framework, administrative regulation, liberalization, regulatory 
reform, bureaucratic red tape, economic freedom, entrepreneurship, regulatory autonomy, policy impact, business 
environment, deregulation, regulatory framework, regulatory policies, regulatory reform impact  

ДАЛЬНЕЙШАЯ ЛИБЕРАЛИЗАЦИЯ ОСНОВ АДМИНИСТРАТИВНО-ПРАВОВОГО 

РЕГУЛИРОВАНИЯ ПРЕДПРИНИМАТЕЛЬСКОЙ ДЕЯТЕЛЬНОСТИ 
 
Аннотация. В данной статье исследуется продолжающаяся тенденция либерализации 

административно-правового регулирования предпринимательской деятельности. В нем 

рассматриваются последствия политики, направленной на сокращение бюрократической волокиты и 
повышение автономии бизнеса. Благодаря всестороннему анализу недавних реформ и их влияния на 
деловую среду, статья дает ценную информацию о возможностях и проблемах, связанных с дальнейшей 
либерализацией нормативной базы. 

Ключевые слова: регулирование бизнеса, правовая база, административное регулирование, 
либерализация, реформа регулирования, бюрократическая волокита, экономическая свобода, 
предпринимательство, автономия регулирования, влияние политики, деловая среда, дерегулирование, 
нормативная база, политика регулирования, влияние реформы регулирования.  

Кириш. Тадбиркорлик фаолиятини ҳуқуқий тартибга солишни 

либераллаштириш давлат иқтисодий сиёсатининг асосий йўналишларидан бири 

ҳисобланади. Бу борада Ф.А. Примов шундай таъкидлайди: «Ўтган йиллар мобайнида 

демократик бозор ислоҳотлари ва иқтисодиётни либераллаштиришни янада 

чуқурлаштириш борасида амалга оширилган кенг кўламли чора-тадбирлар натижасида 

тадбиркорлик фаолиятини ҳуқуқий тартибга солиш механизмининг хусусий ва 

оммавий- ҳуқуқий нормалари мувозанатида сезиларли даражада ўзгаришлар бўлди. 

Бироқ, тадбиркорлик соҳасида ҳалигача кўплаб маъмурий тартиб-таомиллар 

мавжудлиги натижасида тадбиркорлик субъектлари ўзларининг бир қатор асосий 

ҳуқуқларини амалга оширишларида маъмурий тўсиқлар ва мураккабликларга дуч 

келмоқдалар» [2, 21]. 

Асосий қисм. Дарҳақиқат ўтган беш йил мобайнида иқтисодиётни, шу жумладан 

тадбиркорлик фаолиятини либераллаштириш борасида туб ислоҳотлар амалга 

оширилди. Хусусан, 2017 – 2021 йилларда Ўзбекистон Республикасини 

ривожлантиришнинг бешта устувор йўналиши бўйича Ҳаракатлар стратегиясининг 

асосий йўналишларидан бири – иқтисодиётни янада ривожлантириш ва 

либераллаштиришга йўналтирилган макроиқтисодий барқарорликни мустаҳкамлаш ва 

юқори иқтисодий ўсиш суръатларини сақлаб қолиш, миллий иқтисодиётнинг 

рақобатбардошлигини ошириш, қишлоқ хўжалигини модернизация қилиш ва жадал 

ривожлантириш, иқтисодиётда давлат иштирокини камайтириш бўйича 

институционал ва таркибий ислоҳотларни давом эттириш, хусусий мулк ҳуқуқини 

ҳимоя қилиш ва унинг устувор мавқеини янада кучайтириш, кичик бизнес ва хусусий 

тадбиркорлик ривожини рағбатлантириш, ҳудудлар, туман ва шаҳарларни комплекс ва 

мутаносиб ҳолда ижтимоий-иқтисодий тараққий эттириш, инвестициявий муҳитни 

яхшилаш орқали мамлакатимиз иқтисодиёти тармоқлари ва ҳудудларига хорижий 

сармояларни фаол жалб этиш бўйича жуда муҳим чоралар амалга оширилди  [1]. 

Таҳлиллар ва ўрганишлар тадбиркорлик фаолиятини давлат томонидан тартибга 

солиш қанчалик кўп бўлса уларнинг ҳуқуқ ва қонуний манфаатларини бузиш ҳоллари 

ҳам шунчалик кўп бўлиши тўғрисидаги хулосага етакламоқда. 

Муҳокама ва натижалар: Статистик маълумотларга кўра 2021 йилнинг ўтган 

даврида тадбиркорлар мурожаати асосида тадбиркорлик субъектларининг ҳуқуқ ва 

қонуний манфаатларини бузганлик учун 1 312 та таъсир чора қўллаганган. 

900 нафарга яқин давлат органи ходимини маъмурий жавобгарликка тортилган. Шу 

билан бирга, 225 нафар мансабдор шахс интизомий жавобгарликка тортилиб, 467 та 

давлат органлари қарорлари ноқонуний деб топилган. Судларга тадбиркорлар 

манфаати йўлида 19 миллиард сўмлик даъво аризалари киритилган.  

Ўзбекистон Республикаси Бош вазирининг тадбиркорлар мурожаатларини кўриб 

чиқиш қабулхоналарига биргина жорий йилнинг олти ойида 40 636 та мурожаат келиб 

тушган. Мазкур мурожаатларнинг 23 715 таси (59,6 фоизи) шаҳар, туман миқёсида, 

13 206 таси вилоят даражасида, 2 857 таси республика даражасида кўриб чиқилган. 

Бош вазир қабулхоналари орқали шу йилнинг биринчи ярмида 547 нафар 

масъулга нисбатан тегишли чора-тадбир кўрилди. Жумладан, маҳаллий давлат 

ҳокимияти органларининг 105 нафар, банк муассасаларининг 325 нафар, ташкилот ва 

идораларнинг 117 нафарига чоралар кўрилган. Шундан, 359 нафарига ҳайфсан 

берилган, 106 нафарига жарима интизомий чораси қўлланилган, 64 нафари 

лавозимидан озод этилган, 18 нафар масъул мансабдор шахс маъмурий жавобгарликка 

тортилган [3]. 

Шу билан бирга Ўзбекистон Республикаси Президенти ҳузуридаги Тадбиркорлик 

субъектларининг ҳуқуқлари ва қонуний манфаатларини ҳимоя қилиш бўйича вакил 

(бизнес-омбудсман) девонининг 2021 йил 1-ярим йиллик давомида давомидаги 

фаолияти юзасидан қуйидаги рақамли маълумотлар ҳам эътиборга молик. 

Хусусан бизнес-омбудсманга жами 4 318 та мурожаат келиб тушган бўлиб, 

шундан 3 597 таси кўриб чиқилган (1 801 таси (50 фоизи) ижобий ҳал этилган; 1 796 

тасига ҳуқуқий тушунтириш берилган). 

Мурожаатларнинг 23 фоизи (991 та) банк-кредит масалаларига оид, 19 фоизи 

(807 та) ер, кадастр ва бино-иншоот масалаларига оид, 11,5 фоизи (498 та) солиқ 

масалаларига оид, 8 фоизи (345 та) рухсатнома ва лицензия олишга оид, 7 фоизи (294 та) 

суд қарорлари ва уларнинг ижросига оид. 

Мурожаатлар асосида тадбиркорлик субъектларининг ҳуқуқ ва қонуний 

манфаатларини бузишга оид ҳуқуқбузарликлар бўйича 1 264 та таъсир чораси 

қўлланилган (112 та даъво ариза, шикоят, 150 та тақдимнома, 55 та огоҳнома, 60 та хулоса, 

887 та маъмурий баённома. 

Қўлланилган таъсир чоралар натижасида 621 нафар мансабдор шахс маъмурий ва 

225 нафар шахс интизомий жавобгарликка тортилган, давлат органларининг 467 та 

ноқонуний қарори (ҳужжати) бекор қилинган. 

Судларга киритилган 18,6 млрд сўмлик даъво аризадан бугунги кунгача 4,1 

млрд сўмлиги тадбиркорлар фойдасига ҳал этилган, шунингдек 21 та ноқонуний 

қарор (ҳужжат) ҳақиқий эмас деб топилган[3]. 

Прокуратура органлари томонидан 2019 йил давомида тадбиркорлик 

субъектлари ҳуқуқларини ҳимоя қилиш, шу жумладан, уларнинг фаолиятига асоссиз 

аралашиш, ноқонуний текшириш ўтказиш ҳамда мурожаатларини кўриб чиқишдаги 

қонунбузилиши ҳолатларининг олдини олиш борасида ўтказилган назорат 

тадбирларида: 516 нафар мансабдор шахслар интизомий, маъмурий ва моддий 

жавобгарликка тортилган, 344 та жиноят иши қўзғатилган, 4 163 нафар 

тадбиркорларнинг бузилган ҳуқуқлари тикланган. 

Прокурорлар томонидан 15 961 та тадбиркорларнинг фаолиятини юритишда, 

шу жумладан 3 126 тасига 373,7 млрд. сўм кредит, 545 тасига 6.9 минг гектар ер 

майдони, 253 тасига бино ажратилишида, 649 тасига лицензия ва бошқа 

ҳужжатларни расмийлаштирилишида, 2425 тасига муҳандислик тармоқларига 

уланилишида ҳамда 8966 тасига бошқа ҳолатларда амалий ёрдам кўрсатилган. 

Ҳамкорликда кўрилган чоралар натижасида 10 826 та тадбиркорлик 

субъектларининг фаолияти тикланди. 

Кўриниб турибдики, тадбиркорлик субъектларининг ҳуқуқ ва манфаатларини 

бузиш ҳолатлари ҳамон учрамоқда. Бунинг асосий сабаби тадбиркорлик фаолиятининг 

давлат томонидан тартибга солинишининг юқори эканлиги ҳисобланади. 

Иқтисодиётни, шу жумладан тадбиркорлик фаолиятини давлат томонидан 

тартибга солишнинг дунё давлатларида турли моделлари мавжуд. 

Хусусан, Германия Федератив Республикасининг “Ижтимоий бозор хўжалиги” 

моделига кўра унинг марказида тадбиркорнинг шахсий ташаббуси ва эркин рақобат 

турар эди. Моделга кўра, давлатнинг асосий вазифаси хусусий хўжалик 

субъектларининг фаолият юритиш шаклини белгилаб бериш ва уларга қанчалик амал 

қилинаётганлиги устидан назоратни таъминлашдан иборат эди. 

“Америка модели” иқтисодий эркинлигини максимал даражада таъминлаш, 

кичик бизнес ва xусусий тадбиркорликка кенг йўл очиб бериш, фуқароларнинг давлат 

бошқарувидаги иштирокини фаоллаштириш, сиёсий партиялар рақобатини 

ривожлантиришга асосланган. Шу билан бирга “Америка модели”нинг ўзига хос 

хусусиятларидан яна бири шуки, унга кўра иқтисодиёт (ишлаб чиқариш, хизмат 

кўрсатиш ва ишларни бажариш)да мавжуд хавф амалда юз бермагунча у йўқ деб 

ҳисобланади. Бу эса тегишли иқтисодий фаолиятни  

“Франция ва Япония модели” мамлакат иқтисодиётини ривожлантиришда 

давлатнинг ролини ошириш, давлат корxоналари сонининг кўплиги, фуқароларнинг 

сиёсий фаоллиги, миллий менталитетнинг юксаклигига асосланган.  

“Корея модели” импорт товарларни мамлакат ичкарисида ишлаб чиқариш ва 

кейинчалик экспортга чиқаришни ташкил этиш, сиёсий кучлар мувозанатини 

таъминлаш, қонун устуворлиги тамойилининг мустаҳкамланишига асосланган. 

“Xитой модели” ижтимоий мулкка асосланган иқтисодий тизимни xусусий мулк 

билан уйғунлаштириш натижасида юқори даражада тараққиётга эришиш, 

фуқароларнинг ватанпарварлиги ва меҳнатсеварлигига асосланган. 

Бизнинг фикримизча, тадбиркорлик фаолиятига давлатнинг маъмурий 

аралашувини камайтириш унинг ривожланиши ва тараққий этишининг асосий 

омилларидан бири ҳисобланади. Бинобарин, “Amazon”, “Google”, “Facebook”, “Apple” ва 

бошқаларнинг фаолиятига оддий ертўла, гараж ёки университет ётоқхоналарида асос 

солинган. Уларнинг муваффақияти фақатгина эркин бозор шароитидагина юзага 

келган. Давлатга ҳеч қанақа алоқаси бўлмаган ёки давлат томонидан тартибга 

солинмаган ушбу компаниялар бугун глобал компанияларга айланиб, миллионлаб 

кишиларни иш жойи билан таъминламоқда[4]. 

Doing Business рейтинги ҳам мамлакатимизда тадбиркорлик фаолиятини 

тубдан либераллаштириш лозимлигини кўрсатмоқда. 

Doing Business рейтингида 2006 – 2020 йилларда 
Ўзбекистоннинг рейтинги: 

 

 

2016 йилдан бошлаб мамлакатимизнинг рейтинги сезиларли даражада 

кўтарилган аммо бу борада  ҳозиргача эришган яхши натижа (2020 йил учун 190 та 

мамлакат ичида 69-ўрин) ҳам иқтисодиётнинг либерал эканлигини англатмайди.  

Шундай қилиб, тадбиркорлик фаолиятини тартибга солишнинг маъмурий-

ҳуқуқий асосларини либераллаштириш концептуал даражада бўлиши керак. Бунда 

тадбиркорлик фаолиятини тартибга солишнинг барча соҳаларини янада 

либераллаштириш борасида яхлит миллий дастур (Ўзбекистонда тадбиркорлик 

фаолиятини либераллаштириш миллий дастури) қабул қилиниши лозим (миллий 

дастур структураси диссертация 2-иловасида берилган).  

Тадбиркорлик фаолиятини либераллаштириш ҳақида сўз юритганда мазкур 

фаолиятга давлатнинг аралашувини камайтириш тушунилади. Бунда ҳатто давлатнинг 

тадбиркорлик фаолиятини қўллаб-қувватлаш бўйича аралашувини ҳам тушуниш жоиз. 

Давлатнинг қўллаб-қувватлаш нуқтаи назаридан тадбиркорлик фаолиятига 

макроиқтисодий даражада аралашуви фақат бозор иқтисодиётига ўтиш ёки инқироздан 

чиқиш даврида бўлиши лозим. Шу сабабли ҳозирги шароитда давлатнинг тадбиркорлик 

фаолиятини қўллаб-қувватлаш сиёсати маҳаллий даражада бўлиши керак. Бошқача 

айтганда ҳудудларнинг хусусиятидан келиб чиқиб тадбиркорлик фаолиятининг 

маҳаллий давлат ҳокимияти органлари томонидан қўллаб-қувватланиш бўйича 

масъулиятини ошириш керак (Бу борадаги қонун лойиҳаси ишнинг 1-иловасида 

берилган). Бу эса ўз навбатида тадбиркорлик фаолияти эркинлигининг янада 

кенгайиши ва мустаҳкамланишига хизмат қилади. Шунингдек, тадбиркорликни 

ривожлантириш бўйича ҳудудий дастурларни ишлаб чиқиш ва жорий этиш амалиётини 

йўлга қўйиш лозим. Зеро, тадбиркорликни ривожлантириш бўйича ҳудудий 

дастурларда тадбиркорликни ривожлантиришнинг муҳим аҳамиятга эга бўлган 

маҳаллий имкониятларини ҳаракатга келтириш мумкин (Бу борадаги қонун лойиҳаси 

ишнинг 1-иловасида берилган). 

Шу билан бирга, тадбиркорлик фаолиятини маъмурий-ҳуқуқий тартибга солиш 

асосларини қуйидаги йўналишлар бўйича янада либераллаштириш лозим: 

давлат томонидан тартибга солинадиган соҳаларга хусусий секторни жалб этиш 

бўйича; 

хусусий тадбиркорлар юридик шахс ташкил этмасдан шуғулланиши мумкин 

бўлган фаолият турлари рўйхатини кенгайтириш бўйича; 

2020 2019 2018 2017 2016 2015 2014 2013 2012 

лицензиялаш, рухсат бериш ва хабардор қилиш тартиб-таомиллари бўйича; 

хўжалик юритувчи субъектлар фаолиятини давлат томонидан назорат қилиш 

бўйича; 

солиқ ва банк имтиёзларини мақбуллаштириш бўйича. 

Давлат томонидан тартибга солинадиган соҳаларга хусусий секторни 

жалб этиш бўйича. Маълумки, давлат томонидан алоҳида соҳаларни ортиқча тартибга 

солиш ҳолатлари ҳанузгача мавжудлиги хусусий секторнинг давлат функцияларини 

амалга оширишдаги иштироки даражасига салбий таъсир кўрсатмоқда. 

Жумладан, давлат функцияларини хусусий секторга бериш имкониятини 

ўрганишга ҳамда мазкур йўналишда тегишли шарт-шароитларни яратишга 

кўмаклашувчи тизимнинг мавжуд эмаслиги давлат органлари томонидан ушбу 

масалаларга эътибор қаратилмаётганлигига олиб келмоқда[5]. 

Хулоса. Хулоса қилиб айтганда, тадбиркорлик фаолиятини давлат томонидан 

тартибга солиш бўйича турли моделларни келтирган эдик. Бизнинг назаримизда 

мамлакатимизда Германия Федератив Республикасининг “Ижтимоий бозор хўжалиги” 

моделини жорий этиш лозим. Бунда давлат асосий ўйин қоидаларини белгилаш ва 

уларга амал қилишни назорат қилиш билангина чекланади ва бошқа ҳолларда эса 

тадбиркорлик фаолияти иқтисодий қонуниятлар асосида тартибга солиниши лозим. 

Бинобарин, иқтисодиёт, шу жумладан тадбиркорлик фаолияти иқтисодий 

қонуниятлар билан тартибга солиниши лозим ва энг зарур ҳоллардаги давлат турли 

воситалар, шу жумладан маъмурий-ҳуқуқий ричаглар орқали мазкур фаолиятни 

тартибга солиши керак. 

